DIE EVANGELIE VOLGENS JOHANNES

Die volgende is ‘n Bybelstudie stuk vanuit die Verklarende Bybel 1983 Vertaling wat deur Lux
Verbi uitgegee is. Die bedoeling is dat hierdie studie vir elkeen tot verryking mag wees in hul
geestelike groei. Lees elke afsonderlike hoofstuk vooraf en werk daarna deur die studie stuk
in hierdie skrywe.

Ter wille van die verstaan van die inhoud van die Evangelie volgens Johannes is dit belangrik
om eers kortliks op die samestelling daarvan te let.

Die Evangelie is soos ‘n vertelling opgebou uit verskillende elemente wat herhaaldelik
voorkom, soos byvoorbeeld die wondertekens, redevoering, vertelmateriaal en die “Ek is’-
uitsprake. Daarom moet dit ook soos ‘n verhaal gelees word. In die eerste twaalf hoofstukke
lees ons sewe beskrywings van wondertekens wat Jesus gedoen het. Die bedoeling van die
wondertekens word reeds in hoofstuk 1 gevind: Jesus het mens geword en doen die werk
van Sy Vader (vgl 5:17). Deur die wondertekens demonstreer Jesus sigbaar en voelbaar dat
Hy die ware lewe is en bring. Dit dra by tot die verheerliking van Sy Vader (vgl 13:31). Die
reeks wonders vind sy hoogtepunt in Jesus se dood en opstanding. Die beskrywing van die
wondertekens is s6 gerangskik dat dit 6f ingelei 6f opgevolg word deur gesprekke wat die
betekenis en implikasies daarvan verduidelik. Die wonderteken van die genesing van die
blindgeborene (9:1 — 7) word byvoorbeeld voorafgegaan (8:12 — 59) en gevolg (9:35 — 10:42)
deur gesprekke met die Jode waarin Jesus Hom bekend stel as die /ig vir die wéreld wat van
die Vader af kom en nuwe lewe bring, net soos die lig letterlik en figuurlik vir die blindgeborene
deurgebreek en ‘n nuwe lewe vir hom moontlik gemaak het. Daarenteen bly die Fariseérs wat
weier om Jesus as die Gestuurde van die Vader te aanvaar, geestelik blind (9:39).

Ook die sewe tipiese “Ek is” uitsprake dra by tot die opbou van die Johannesevangelie as
vertelling wat van Jesus getuig. Daarmee maak Jesus Hom bekend as die Een wat lewe
bring;

1. As die brood: Joh 6:35;

2. Asdie lig: Joh 8:12;

3. As die ingang: Joh 10:7;

4. As die goeie herder. Joh 10:11;

5. As die opstanding en die lewe: Joh 11:25;
6. As die weg, waarheid en lewe: Joh 14:6;
7. As die ware wynstok: Joh 15:1;

Die gesprekke rondom die “Ek is”-uitsprake verduidelik verder dat die ewige lewe slegs in
Jesus gevind word. Dit vorm ‘n aanloop en agenda vir die res van die Evangelie. Sekere
belangrike temas wat in die gedeelte genoem word, word verder in die Evangelie uitgebou,
byvoorbeeld lewe en lig (1:4 -vgl 1:33,50; 8 — 9), heerlikheid (1:14 -vgl 1:51; 2:11; 13:31) en
die titels vir Christus.

Verhouding met ander Evangelies

Te midde van ooreenkomste en verskille met die sinoptiese Evangelies (Matteus, Markus en
Lukas) vertoon die Johannesevangelie ‘n eie karakter. In die verhalende gedeeltes is daar
ooreenstemming wat die berig aangaande Johannes die Doper betref, die tempelreiniging, die
broodvermeerdering, die loop op die see, die salf van Jesus se voete en die intog in



Jerusalem. Ook in die lydens- en opstandingsberigte vind ons ooreenstemmings, asook in
verskillende uitsprake en aanhalings uit die Ou Testament (vgl 1:23 met Matt 3:3 uit Jes 40:3).

Opmerklike verskille ten opsigte van verhalende gedeeltes is dat Johannes soms sekere
gebeure verswyg, byvoorbeeld die geboorte van Jesus en die instelling van die nagmaal.
Volgens die Johanneiese beriggewing is Jesus hoofsaaklik werksaam in die gebied van Judea
en volgens die Sinoptici rondom Galilea. Johannes bevat besondere redevoerings (3; 4; 6 —
10; 14 — 17) en uitsprake van Jesus wat nie s6 by die ander Evangelies voorkom nie, en ook
sekere wondertekens. Die rede daarvoor is dat dit ‘n bepaalde plek en funksie inneem in die
opbou van die eiesoortige Johanneiese vertelling oor Jesus.

Verskille beteken egter nie teenstrydighede nie. Johannes |é sy eie aksente en bring
byvoorbeeld die Goddelikheid en heerlikheid van Jesus sterker na vore sonder om sy
menslikheid te verontagsaam. Johannes veronderstel ‘n bepaalde kennis by sy lesers,
byvoorbeeld oor Jesus se doop waarvan die Sinoptici vollediger verslag doen. (Synopsis is a
brief summary or general survey. Referring to the Gospels of Matthew, Mark and Luke which
describe events from a similar point of view).

Styl en doel.

Die Johanneiese styl en woordgebruik verraai ‘n sterk Semitiese beinvioeding alhoewel dit in
Grieks geskryf is. Die verhalende stof word besonder dramaties aangebied, gebeure
ontwikkel en bereik ‘n klimaks (vgl. bv. die toneel by die put van Jakob te Sigar in 4:1 — 42).
In die redevoeringe word van die teenstellings gebruik gemaak van sleutelwoorde wat telkens
herhaal word met die doel om gedagtes aan mekaar te skakel (vgl die Heilige Gees in 13:31
—16:33). Hy maak ook gebruik van ironie (bv 11:50) en sogenaamde misverstande (bv 2:19
— 22) om Jesus se identiteit as Seun van God duideliker te beklemtoon.

Wat die toekomsverwagting betref, beklemtoon Johannes dat die ewige lewe, die oordeel en
die opstanding, wat gewoonlik deur die ander Evangelies as toekomstige eindgebeure
getipeer word, alrééds werklikheid is op grond van die feit dat die gelowige néu reeds deel het
aan die verlossing deur Jesus Christus (vgl 3:36; 5:24; 10:10).

Die doel wat die Johannesevangelie self aangee, vind ons in 20:31: Maar hierdie
wondertekens is beskrywe sodat julle kan glo dat Jesus die Christus is, die Seun van God, en
sodat julle deur te glo, in Sy Naam die lewe kan hé. In ‘n neutedop word gesé wie Jesus is:
Hy is die verwagte Messias, die Gesalfde, die Seun van God deur wie die Vader aan ons
bekend gemaak word. Wat doen Jesus? Hy het gekom om lewe te gee. In Hom het die nuwe
lewe wat vir altyd voortduur, aangebreek. Hierdie soort lewe as gawe van God word alreeds
in dié lewe ervaar. Die Evangelie is geskryf sodat die mens moet glo dat Jesus die Christus
is en sodat hy hom sal orienteer aan die Seun van God. Die lewe word as gawe ervaar deur
te glo, en dit beteken om op Jesus Christus te vertrou, aan Hom vas te hou en in Hom te bly.
Dit beteken om in gehoorsaamheid aan Sy opdragte in liefde te leef volgens Sy voorbeeld
(13:34; 15:4, 10, 12).



Hoofstuk 1.

1:1 — 18. Die Woord het mens geword.

Die eerste agtien verse van die Evangelie volgens Johannes, ook die proloog of inleiding
genoem, skuif die gordyn oop op die evangelieverhaal oor Jesus Christus. Dit vertel ons wie
Jesus Christus is, van waar Hy kom en dat Sy koms na die aarde toe deel is van God se
oorweldigende verlossingsplan met die mens. Die lesers moet vooraf verneem dat die mens
Jesus oor wie dit verder handel in die Evangelie, G4d is. Hulle moet geloof oriénteer aan
“Jesus”, die Christus, die Seun van God. Jesus word die Woord genoem. Die Ou Testament,
wat as agtergrond dien vir die titel “Woord”, eskryf die kragtige optrede van “die woord van die
Here”(Ps 33:6), wat ook dikwels gepersonifieer word (Jer 2:2; 27:1; Eseg 6:1; 12:1). Die
proloog van die Johannesevangelie skets Jesus as die Woord in ‘n viertal verhoudinge,
naamlik tot God [1-2], tot die skepping (3), tot die mensheid [4-11] en tot die gelowiges [12-
13]. Die Woord is in diens van God (3), maar self ook God (1). In die begin van alle
geskiedenis en tyd was die Woord al daar. Daar het nie ‘n tyd bestaan waarin Hy nie
teenwoordig was nie en niks het gebeur waaraan Hy nie ook deel gehad het nie. Hy was by
God. Hy was een met God. Die eenheid in wese van die twee Persone, Vader en Seun was
van die begin af s6 ‘n groot werklikheid dat die Woord self God was. Deur bemiddeling van
die Woord het alles ontstaan. Die Woord was nie net passief nie maar aktief teenwoordig by
God. Hy neem deel aan die skepping (Kol 1:16). Die Woord het lewe in Homself (vgl 4; 5:26)
en deur sy lewegewende deelname het alles wat lewe, tot stand gekom (5:21). In Jesus
Christus as die Woord was daar lewe en omdat Hy lewe is, word dit voortgeplant as lig vir die
mense (vgl. Ps 36:10). Uit die lewe van die Seun ontvang die mens sy identiteit, naamlik dat
hy van die lig is teenoor diegene van die duisternis. “Lewe” is ‘n gawe in die algemeen maar
is ook as ewige lewe te verstaan. Die Woord het gekom sodat die mens lewe “in oorvioed”
kan hé (10:10), in die hede sowel as in die toekoms. Die koms van die Woord na die mense
dring die duisternis van sonde en ongeloof binne. “Duisternis” is meer as net die afwesigheid
van lig. Dit tipeer die aktiewe verwerping van God. Die gepersonifieerde vyandige duisternis
neem stelling in teenoor die koms van die /lig, maar kan dit nie uitdoof nie. Johannes die Doper
is deur God gestuur om van die lig te getuig. Die ware lig deurdring die lewe en elke optrede
van die mens. Die vyandige wéreld (die mensheid in duisternis —vgl.1 Joh 2:15) het egter nie
die lig aanvaar deur Hom te gehoorsaam en te erken nie. Hy het na Israel toe gekom, Sy
“tuiste”. Israel, die verbondsvolk van God, Sy eiendom, was dié volk wat positief en geesdriftig
moes reageer op Sy koms. Maar Sy eie mense verwerp Hom deur Hom met ongeloof te
begroet [12]. Maar nie almal het Hom verwerp nie. Diegene wat Hom aanvaar het in die
geloof het eie familie geword: kinders van God. Hulle het oorgekom uit die dood na die lewe
(5:24). Die term “kinders” beklemtoon die innige verhouding van God die Vader met die
gelowiges. Deur die Woord van lewe te aanvaar, word die nuwe geboorte tot die nuwe
familieverband sigbaar (3:3). [13] Dit word nie ontvang deur afstamming (van nature) nie,
ook nie deur fisieke menslike drang nie, ook nie deur ‘n menslike wilsbesluit nie, maar slegs
deur die verlossende en skeppende daad van God die Vader deur die Woord Jesus Christus.
Om kind van God te wees is ‘n “bloed” — gawe wat Hy skenk deur Sy Seun. [14] Die Woord
wat by God was en self God is, het nou onder die mense kom woon. Die uitdrukking “woon”
laat die klem val op werklikheid van Sy koms en ook Sy defnitiewe vestiging onder die mense.
God se teenwoordigheid in die Ou Testament het altyd gepaard gegaan met ‘n aanskoue van
heerlikheid. In Jesus se optrede was God teenwoordig. Dit is raakgesien. Die ons wat die
heerlikheid sien, verwys na die ooggetuies van Jesus se aardse lewe. Dit is hulle wat Sy
heerlikheid deur die geloofsoog kon sien. Hy is die enigste Seun van die Vader en daarom

die unieke. Sy heerlikheid is sigbaar in Sy goedheid (genade) en die waarheid in Hom wat
self gesé het: “Ek is die waarheid (14:6). In dié Evangelie word waarheid ten nouste aan
Jesus verbind, en elders beteken dit selfs die evangelieboodskap (1Joh 2:4,20). [15] Die
proloog sluit af omnog eens die uniekheid van Jesus Christus te beklemtoon. Hy is groter as
Johannes die Doper. Alhoewel Jesus se bediening eers na dié van Johannes begin, oortref
Jesus vir Johannes omdat Hy, die Woord, alreeds bestaan het voordat Johannes gebore is.
Moontlik het van die eerste dissipels van Jesus uit die navolgers van Johannes gekom en
moes hulle Jesus en Johannes se posisies ten opsigte van mekaar in reliéf kry. Die
mensgeworde Woord, vol van genade en waarheid en self God het die goedheid van God aan
die mens kom uitdeel. [16] Genade op genade dui daarop dat die een onverdiende gawe
opgevolg word deur ‘n volgende. [17] Die wet het deur Moses gekom. Maar die wet kan nie
red nie. Die reddende genade het deur Jesus Christus gekom. [18] Alhoewel die mens in
die Ou Testament gesigte van God se teenwoordigheid gehad het (Jes 6:1), het dit nog nie
God se aard en verlossingsbedoeling ten volle geopenbaar nie. Die duidelikste en unieke
bekendmaking van God kom aan die lig deur die menswording van Sy Enigste Seun. [18]
Slegs Hy wat self God is, kan God aan die mense bekend maak.

1:19 — 28. Die getuienis van Johannes die Doper.

Johannes preek en doop aan die oostekant van die Jordaanrivier. [19] Die Jode se
toesighoudende liggaam oor die Joodse tempel en godsdiens, die Sanhedrin, stuur
tempelpersoneel, Liviete en priesters, om Johannes se prediking te toets sodat hy nie die
Joodse volk mislei nie. Hulle wil weet op watter gesag hy preek. Dis immers nie op die tempel
in Jerusalem s’'n nie. Is hy die Messias? (vgl. Luk 3:15). [20] Ondubbelsinnig verklaar
Johannes dat hy nie die verwagte Gesalfde is nie. [21] Volgens Maleagi 4:5 sou God vir Elia
stuur. Hy is ook nie Elia nie. Veral Matt 17:11-13 en Markus 9:12-13 beskryf Johannes soos
Elia. Johannes is ook nie die verwagte profeet (Deut 18:15,18) soos Moses nie. [22] Nou
wie dan? Sonder ‘n antwoord kan die afvaardiging nie na die tempelowerheid toe teruggaan
nie. [23] Die antwoord is: Johannes is maar net die een wat in die woestyn roep soos Jesaja
40:3 sé. [24-25] Die Fariseérs, lede van ‘n Joodse godsdienstige party, het beswaar. As
Johannes dan net ‘n stem is, waarom doop en versamel hy ‘n lojale groep volgelinge om hom?
[26-27] In Johannes se antwoord daarop beklemtoon hy sy onderhorigheid aan Hom wat
alreeds tussen hulle staan. Dit is Hy wat nie met water nie maar “met die Heilige Gees” doop
(Mark 1:8). [28] Johannes se doopplek, oorkant die Jordaan in Betani€, moet onderskei word
van die Betanié naby Jerusalem (11:1). Johannes die Doper is volgens die Johannes
evangelie die brugfiguur tussen die Ou en Nuwe Testament.

1:29 - 34. Die Lam van God.

Johannes stel openlik Jesus bekend as die Lam van God. Hy sé daar is die Lam van God.
Die woord “Lam: herinner die Joodse omstanders aan die paaslam (Eksod 12:3), maar ook
aan die lammers wat daagliks in die tempel geslag word. En daarmee saam aan die lam “wat
na die slagplek toe gelei word” (Jes 53:7) om sodoende die sonde van baie te dra (Jes 53:11-
12). Jesus se sterwe is gerig op die verlossing (wegneem) van sonde, nie slegs Israel s’n nie,
maar dié van die mensheid (wéreld) wat Hom aanvaar (3:16; 4:42). Die Johannesevangelie
beklemtoon die doel van die doop as die openbare bekendstelling van Jesus aan Sy eie
mense, Israel. [32-34] Vir die verklaring van Jesus se doop, vergelyk by Markus 1:9-11. Let
veral op die drie titels vir Jesus wat in 29-34 na vore gekom het: Lam van God wat die sonde
van die wéreld wegneem, Hy wat met die Heilige Gees doop en die Seun van God. Ditis ‘n



samevattende tipering van die verdere beskrywing van Jesus in die Evangelieverhaal volgens
Johannes.

1:35-42. Die eerste dissipels.

[35-36] Op die dag na die gebeure waarvan 29-34 vertel, het Johannes die Doper ten
aanskoue van twee van sy volgelinge (leerlinge) stip na Jesus gekyk en sy getuienis van die
vorige dag herhaal. Andreas en die ander leerling (moontlik die lieflingdissipel) besef
onmiddellik dat die fokus op Jesus val en nie op Johannes die Doper nie. In die ander
Evangelies word die dissipels (apostels) “geroep” tot die amp (Mark 1:16-20). In die
Johannesevangelie word die volgelinge van Jesus aan Hom gebind deur hulle erkenning van
Hom as die Lam en deur ‘n spontane aansluit by Hom (vgl egter 43). [37] Johannes stuur nie
en Jesus roep ook nie. Die twee volg spontaan soos mense wat gevind het waarvoor
Johannes hulle voorberei het. [38] Navolg impliseer hier volgehoue erkenning van Jesus as
hulle geestelike leier en leermeester en volledige gehoorsaamheid aan Hom. As blyk hiervan
word Jesus Rabbi genoem toe Hy hulle vra wat hulle soek. Die aanspeekvorm Rabbi (my
leermeester) is gebruik vir iemand wat onderleg was in die Skrifte en die uitleg daarvan. [39]
Wat hulle werklik gesoek het, kon nie sommer langs die pad uitgepraat word nie. Hulle het
die res van die dag by Jesus gebly. [40] Die lang gesprek van die vorige dag het dubbele
sekerheid vir Andreas gebring. Net soos sy broer Simon en ook Filippus kom Andreas van
Betsaida, aan die See van Galilea, af. [41] Andreas (letterlik “manlik”) soek eers sy broer
Simon (moontlik was hy in daardie stadium ook ‘n volgeling van Johannes) by Betanié. As
gevolg van die getuienis van Johannes én die lang, oortuigende gesprek met Jesus, sé
Andreas vir sy broer: Ons het die Messias gekry! Messias (Gesalfde) is ‘n Hebreeuse woord,
die Grieks is Christus, ‘n ampstitel van Jesus (vgl 4:25). Vir die Johannesevangelie is Jesus
Messias, Christus, die Seun van God! [42] Andreas neem sy broer na Jesus toe. Jesus kyk
deur Simon die toekoms in en gee hom ‘n bynaam: “rots” (Sefas in Aramees en “Petrus” in
Grieks). Die gee van ‘n nuwe naam aan iemand is uitdrukking van die gesag van die gewer
oor die ontvanger (vgl 2Kon 23:34; 24:17). Onder hierdie naam sou Simon vir Jesus werk, en
so sou hy homself ook noem (1Pet 1:1).

1:43-51. Fillipus en Natanael. Filippus was ‘n Grieckse naam. Later het ‘n groep Grieke deur
bemiddeling van hom by Jesus uitgekom (12:21). [45-46] Filippus kry toe vir Natanael (van
Kana in Galilea: 21:2) en vertel vir hom van Jesus. Natanael is moontlik die dissipel
Bartolomeus van die ander Evangelies. In die wet of onderwysing (Tora: die eerste vyf boeke
van die Ou Testament) is alreeds geskryf van die lemand wat kom (vgl Gen 49:10; Deut
18:15). Met die “wet en profete” is gewoonlik die hele Ou Testament bedoel (Matt 5:17).
Natanael kon hom dit nie voorstel dat die Messias van die klein dorpie Nasaret af kon kom
nie. Hy sou dit eerder van sy tuisdorp Kana, veertien kilometer van Nasaret af, verwag het.
Filippus daag Natanael toe om self te kom kyk. [47-49] Met Messiaanse insig beskryf Jesus
Natanael as ‘n waardige verteenwoordiger van die volk van God (Israel), iemand sonder
valsheid (Ps 32:2). Jesus se bomenslike kennis van hom verstom vir Natanael. Moontlik het
hy volgens Joodse gebruik in die koelte van die vyeboom gebid en nagedink oor sake (vgl Jes
36:16; Miga 4:4; Sag 3:10). Op onderdanige wyse noem hy vir Jesus Rabbi en erken dat Hy
die Messias is: die Seun van God en Koning van Israel. Soos God die Koning van Sy volk in
die Ou Testament is, gaan Jesus as die Messias nou Sy volk voor as Koning. [50-51] Jesus
se Goddelike insig het vir Natanael oortuig, maar die nuwe volgeling sal nog groter
bekendmakings sien van Jesus se Goddelike krag, byvoorbeeld dat die engele van God op-
en afklim na die Seun van die mens toe. As “Seun van die mens” soos Jesus Homself graag

noem, bewerk Hy volgehoue kontak tussen God en die gelowige mense. Die heen en weer
beweeg van die engele is ‘n simboliese voorstelling van dié wisselwerking. Vir die gelowige
is die Seun van die mens soos Bet-El (Gen 28:12-19) waar God mense ontmoet en waar Hy
ontmoet kan word (vgl 2:11;11:40; 14:8).



